
Shri Raghavendra Gururajastavaraja

ಶ್ರೀರಾಘವೇಂದ್ರಗುರುರಾಜಸ್ತವರಾಜಃ

ಅಥ ಕೃಷ್ಣಾವಧೂತೋಽಹಂ ಗುರುರಾಜಪ್ರಿಯಃ ಸುತಃ .
ವಕ್ಷ್ಯೇ ಮಯಿ ಪಿತುಸ್ತಸ್ಯ ಕೃಪಾಂ ಸರ್ವಾತಿಶಾಯಿನೀಂ .. 1..

ಯದ್ಯಪ್ಯೇತನ್ನ ಪ್ರಕಾಶ್ಯಂ ರಹಸ್ಯಂ ವಿಸ್ಮಯಪ್ರದಂ .

ತಥಾಪಿ ವಕ್ಷ್ಯೇ ಗ್ರಂಧೇಽಸ್ಮಿನ್ ಪ್ರತ್ಯಯಾರ್ಥಂ ತದಾಜ್ಞಯಾ .. 2..

ಕದಾಚಿದ್ಬಂಧು-ದಾರಿದ್ರ್ಯ-ಋಣ-ರಾಜಾದಿ ಪೀಡಿತಃ .
ಭೃಶಂ ಶೋಚನ್ ಗುರುಂ ಧ್ಯಾಯನ್ ನ ಸ್ವಾಪ್ಸ್ವಂ ಕಲುಷಾಶಯಃ .. 3..
ತತಃ ಸೂರ್ಯೋದಯೇ ಕಾಲೇ ಸ್ವಪ್ನೇ ಕೋಽಪಿಯತೀಶ್ವರಃ .
ಆಕಟೀರ್ಜಾನುಪರ್ಯಂತಂ ಋದ್ಧಕಾಷಾಯವಸ್ತ್ರವಾನ್ .. 4..

ತುಲಸೀ ಮಣಿಮಾಲಾಭ್ಯಾಂ ಶೋಭಿತೇನ ವಿವಾಸಸಾ .

ವಿಶಾಲವಕ್ಷಸಾ ತೈಲಸ್ನಿಗ್ಧಶ್ಯಾಮಲವರ್ಚಸಾ .. 5..

ಅಪ್ರಾವೃತೇನ ಶಿರಸಾ ಪಾದುಕಾಭ್ಯಾಂ ಚ ರಾಜತಃ .
ಶಿಷ್ಯೇಣಾನುಗತಃ ಪಶ್ಚಾತ್ ಜಲಪಾತ್ರಧರೇಣ ಚ .. 6..

ವೇಗಾದಾಗತ್ಯ ಮಾಂ ಹಸ್ತೇ ಗೃಹೀತ್ವಾಂತರುಪಾಗತಃ .
ಶಿಷ್ಯಸ್ತು ದ್ವಾರ ಏವಾಸೀದುಪಾವಿಶದಸೌ ಗುರುಃ .. 7..
ಅಥಮಾಂ ಪ್ರಾಣಿನಂ ಸಂತಂ ವತ್ಸೇತ್ಯಾಮಂತ್ರ್ಯ ಸೋಽಬ್ರವೀತ್ .

ಪ್ರದರ್ಶಯಂಸ್ತಾಮ್ರಪತ್ರಂ ಲಿಖಿತಂ ನಾಗರಾಕ್ಷರೈಃ .. 8..
ಆತ್ಮೇತ್ಯೇವ ಪರಂ ದೇವಮುಪಾಸ್ವ ಹರಿಮವ್ಯಯಂ .

ಪ್ರಾಣಸ್ಯೇದಂ ವಶೇ ಸರ್ವಂ ಪ್ರಾಣಃ ಪರವಶೇ ಸ್ಥಿತಃ .. 9..
ವಿಷ್ವಕ್ಸೇನಃ ವಾಯುಪುತ್ರಃ ಪ್ರಹ್ಲಾದಃ ಪ್ರಥಮೋ ಮತಃ .
ವಿಭೀಷಣೋಽಥ ಬಾಹ್ಲೀಕೋ ವ್ಯಾಸೋಽಹಂ ಸತ್ಯಸಂಧಕಃ .. 10 ..

ಸಂಹತಪ್ರಹತೌ ಸಂಧಿಪ್ರಸಂಧೀ ಸೋಮಿಕೋರ್ಮಿಕೌ .

ಅಪ್ಪಣಾಚಾರ್ಯಕೃಷ್ಣೌ ಚ ಸೇವಕೌ ಮೇಯುಗಕ್ರಮಾತ್ .. 11..

ಮಯ್ಯಧಿಷ್ಠಾಯ ತೇ ಭಾರಂ ಸಮನ್ಮಂತ್ರಾದ್ಯುಪಾಸನಂ .

ಗ್ರಂಥಂ ಕಮಪಿ ಕರ್ತುಂ ತ್ವಂ ಪ್ರಾರಭಸ್ವ ಭಯಂ ನ ತೇ .. 12..

ಯೋಗ್ಯತಾಮನುಸೃತ್ಯಾಹಮಯೋಗ್ಯೇಚ್ಛಾಂ ನಿವಾರಯನ್ .

ವಿಪತ್ತೀಃ ಪರಿಹೃತ್ಯಾ ತೇ ಸುಖಂ ದಾಸ್ಯಾಮಿ ಪುತ್ರಕ .. 13..

ಓಮಿತ್ಯುಕ್ತ್ವಾ ಯತಿಸ್ತಚ್ಚ ತಾಮ್ರಪತ್ರಂ ತಥಾಕ್ಷತಾನ್ .

ದತ್ವಾ ಮಹ್ಯಮದೃಶ್ಯೋಽಭೂತ್ ಪ್ರಬುದ್ಧೋಽಹಂ ತತಃ ಕ್ಷಣಾತ್ .. 14..

ಅಪಶ್ಯಂ ಶಿರಸಃ ಸ್ಥಾನೇ ಸಾಕ್ಷತಾಂ ತಾಮ್ರಪತ್ರಿಕಾಂ .

ಶಾಂತಃ ಶೋಕಸ್ತದಾ ಮೇಽಭೂದಾಸಾರೈಃ ಪಾದಪೋ ಯಥಾ .. 15..

ಚಿತ್ತಂ ಪ್ರಸನ್ನಮಭವದ್ಯಥಾಂಭಃ ಕುಂಭಜೋದಯಾತ್ .

ತತಃ ಶ್ರೀರಾಘವೇಂದ್ರಾರ್ಯಗುರುಂಮೋದಾದಪೂಜಯಂ .. 16..

ಆರಿರಂಭಯಿಷುರ್ಗ್ರಂಥಂ ರಾಘವೇಂದ್ರಾರ್ಯತಂತ್ರಕಂ .

ಅಸ್ತೌಷಂ ಸ್ತವರಾಜೇನ ಭಕ್ತ್ಯುನ್ಮಾದಭ್ರಮನ್ಮನಾಃ .. 17..
ಶ್ರೀರಾಘವೇಂದ್ರಾರ್ಯ ಪಿತಾ ತ್ವಮೇವ ತ್ವಮೇವ ಮೇ ಸದ್ಗತಿಹೇತುಭೂತಃ .
ಇಮಂ ಚ ಶೋಕಂ ಮಮ ನಾಶಯಾಶು ಕ್ಷಮಸ್ವ ಮೇ ಸರ್ವಮಹಾಪರಾಧಂ .. 18..

ಕಲ್ಯಾವೇಶೇನ ಕಲುಷಂ ವಿಷಯಾಸಕ್ತಚೇತಸಂ .

ಸ್ನಾನಸಂಧ್ಯಾದಿಭಿರ್ಹೀನಂ ಭಕ್ತಿಹೀನಂ ಹರೌ ಗುರೌ .. 19..

ಸಾಧೂನಾಂ ಸಂಗರಹಿತಂ ದುಷ್ಟಾನಾಂ ಸಂಗತೇ ಸ್ಥಿತಂ .

ದುರ್ಮಾರ್ಗೇ ಸರ್ವದಾ ಸಂತಂ ರಾಘವೇಂದ್ರಾರ್ಯ ರಕ್ಷ ಮಾಂ .. 20..

ರಕ್ಷಣೀಯಮರಕ್ಷಂತಂ ರಕ್ಷಣಾನರ್ಹರಕ್ಷಕಂ .

ದಾಕ್ಷಿಣ್ಯಾದರ್ಥಲೋಭಾದ್ವಾ ದುರ್ವ್ಯಾಪಾರಂ ಸುವಂಚಕಂ .. 21..

ಯಂತ್ರಬದ್ಧಪಶುಪ್ರಾಯಂ ಭ್ರಮಮಾಣಂ ಕುಯೋನಿಷು .

ಅನಾಲಂಬನಮತ್ಯಾರ್ತಂ ರಾಘವೇಂದ್ರಾರ್ಯ ರಕ್ಷ ಮಾಂ .. 22..

ಜನ್ಮಮೃತ್ಯುಜರಾವ್ಯಾಧಿಪೀಡಿತಶ್ಚ ಸ್ವಕರ್ಮಭುಕ್ .

ದಾರಿದ್ರ್ಯಮತಿತೀರ್ಷಶ್ಚ ಸಂಸಾರವ್ಯಸನಾತುರಃ .. 23..
ದಾತುಂ ಭೋಕ್ತುಂ ಮಹಾಲುಬ್ಧೀ ವೈಭವೇಽಪಿ ಕದನ್ನಭುಕ್ .

ಪರಾನ್ನಪರಿತುಷ್ಟೋಽಹಂ ರಾಘವೇಂದ್ರಾರ್ಯ ರಕ್ಷ ಮಾಂ .. 24..

ಕ್ಷಣಶಃ ಕಣಶೋಽಪ್ಯರ್ಥಂ ಸಂಗೃಹ್ಯ ಚ ಪಿಶಾಚವತ್ .

ರಕ್ಷನ್ನದಾತಾ ಚಾಭೋಕ್ತಾ ದುರ್ಮುಖೋ ದುರಹಂಕೃತಿಃ.. 25..
ಪುತ್ರಪತ್ನೀಗೃಹಾದ್ಯೇಷು ಸಕ್ತೋಽಹಂ ಭರ್ತ್ಸಿತೋಽಪಿ ತೈಃ .
ಕರ್ಮಜ್ಞಾನೇಂದ್ರಿಯೈಃ ಪಾಪೀ ಗುರುರಾಜಾನುರಕ್ಷ ಮಾಂ .. 26..

ಗುರುವಾರ್ಯೇ ಪುರಾಣಾದಾವನಾದರಣಶಾಲಿನಃ .
ತ್ವದ್ಭಕ್ತಾನ್ ವಿಷ್ಣುಭಕ್ತಾಂಶ್ಚಾಪ್ಯವಜ್ಞಾತುಶ್ಚ ಸಜ್ಜನಾನ್ .. 27..

ಸ್ವಮಾಹಾತ್ಮ್ಯಪ್ರಕಾಶಾರ್ಥಮತ್ಯಂತಾನೃತಭಾಷಿಣಃ .
ಗುರುಬ್ರಾಹ್ಮಣದೇವಾನಾಂ ಪೂಜಾಂ ದಂಭೇನ ಕುರ್ವತಃ .. 28..
ಅಪರಾಧಾನನೇಕಾನ್ ಮೇ ಕ್ಷಮಸ್ವ ಮಯಿ ವತ್ಸಲಃ
ಪಂಚಯಜ್ಞಾದ್ಯಕರಣಾದತಿಥೀನಾಮುಪೇಕ್ಷಣಾತ್ .. 29..

ಶ್ರೌತಸ್ಮಾರ್ತಾಗ್ನಿರಾಹಿತ್ಯಾದ್ ಅಮಾಶ್ರಾದ್ಧಾದ್ವಭಾವತಃ .
ಹವ್ಯಕವ್ಯಾದಿ ಲೋಪಾಚ್ಚ ಪಂಕ್ತಿಭೇದಾಚ್ಚ ಪಾತಕಾತ್ .. 30..

ಅಭಕ್ಷ್ಯಭಕ್ಷಣಾಚ್ಛಾದಿ ಪಾತ್ರಾಪಾತ್ರಾವಿವೇಚನಾತ್ .

ವರ್ಣೋಕ್ತಾಚಾರರಾಹಿತ್ಯಾದ್ರಾಘವೇಂದ್ರಾರ್ಯ ರಕ್ಷ ಮಾಂ .. 31..

ನೀಚಸೇವಾಲೇಖ್ಯವೃತ್ತಿ ಮಾಢಾಪತ್ಯಾದಿ ಜೀವನಾತ್ .

ಅಸತ್ಸು ಪಕ್ಷಪಾತಾಚ್ಚ ಪೌರೋಹಿತ್ಯಾತ್ ದುರನ್ನತಃ .. 32..
ದಿವಾ-ಸಂಧ್ಯಾರಜಃ ಶ್ರಾದ್ಧ-ಪರ್ವಾದಿಷು ವಧೂರತೇಃಲ್
ಋತೌ ಪತ್ನ್ಯನುಗಮನಾತ್ ಪಾತಕಾದ್ರಕ್ಷ ಮಾಂ ಗುರೋ .. 33..

ಕನ್ಯಾಗೋಽಜಾದಿಮಹಿಷೀಘೃತತೈಲಾದಿ ವಿಕ್ರಯಾತ್ .

ಏಕಾದಶ್ಯನ್ನನಿಘಸಾದ್ದ್ವಾದಶ್ಯುಲ್ಲಂಘನಾದಪಿ .. 34..

ದಿವಾಸ್ವಾಪಾತ್ಪರಸ್ತ್ರೀಣಾಂ ವಿಧವಾನಾಂ ಚ ಸಂಗತಃ .
ಪತ್ನೀಸುತಾದಿನಿರ್ವ್ಯಜತ್ಯಾಗಾತ್ ತಾತಾವ ಮಾಂ ಗುರೋ .. 35..

ಪರಸ್ತ್ರೀಗಣಿಕಾದೀನಾಂ ಪುರುಷಸ್ಯಾನುಕೂಲನಾತ್ .

ಹಿಂಸನಾದ್ಗೋದ್ವಿಜಸ್ತ್ರೀಣಾಂ ಜಾರಗರ್ಭನಿಪಾತನಾತ್ .. 36..

ನರಸ್ತುತಿರ್ದ್ಯೂತಚೌರ್ಯಾದ್ಭಾರ್ಯಾಪಣ್ಯೇನ ಜೀವನಾತ್ .

ಜಾರಜಾನಾಂ ಸ್ವಪುತ್ರಾಣಾಂ ಲಾಲನಾಚ್ಚಾವ ಮಾಂ ಗುರೋ .. 37..

ವಿಷಾಗ್ನಿಶಸ್ತ್ರಪಾಷಾಣಗಲಬಂಧಾಭಿಚಾರಕೈಃ .
ಹಿಂಸನೋಚ್ಚಾಟನಾದ್ಬಂಧುಮಾತಾಪಿತ್ರಾದಿವರ್ಜನಾತ್ .. 38..

ಸ್ವಸ್ರಾದಿದೂಷಣಾತ್ ಪತ್ನೀಪತಿವಿದ್ವೇಷವಶ್ಯತಃ .
ಮಿತ್ರಭಿತ್ ಕೂಟಸಾಕ್ಷಿತ್ವಾದ್ರಾಘವೇಂದ್ರಾರ್ಯ ರಕ್ಷ ಮಾಂ .. 39..

ಋಣಾಪಹರಣಾಚ್ಚಾಪಿ ಮಾಮುದ್ಧರ ಕೃಪಾನಿಧೇ .. 41..

ಇತ್ಯಾದಿ ಬಹುಪಾಪೌಘಾತ್ ಜ್ಞಾತ್ವಾಽಜ್ಞಾತ್ವಾ ಕೃತಾದಪಿ .

ತಾತ ಶ್ರೀರಾಘವೇಂದ್ರಾರ್ಯ ಪರಿಪಾಲಯಮಾಂ ಸುತಂ .. 42..

ಪಾಪಿನಾಮಗ್ರಗಣ್ಯೋಽಹಂ ದಯಾಲೂನಾಂ ತ್ವಮಗ್ರಣೀಃ .
ತ್ವಾಂ ವಿನಾ ನ ಹಿ ಜಾನೇಽನ್ಯಂ ಮಮಾದ್ಯೋದ್ಧಾರಕಾರಣಂ .. 43..

ಶ್ರೀರಾಘವೇಂದ್ರ ಗುರುರಾಜ ಕೃಪಾಸಮುದ್ರ
ಕಾರುಣ್ಯಪೂರ್ಣಕರುಣಾಜಲಧೇ ಕೃಪಾಬ್ಧೇ .

ಭಕ್ತಾನುಕಂಪಿತಮನೋ ದಯಾಪಯೋಧೇ-
ಽನುಕ್ರೋಶಸಾಂದ್ರ ಕರುಣಾಲಯಮಾಂ ಪ್ರಪಾಹಿ .. 44..

ಇತಿ ಕೃಷ್ಣಾವಧೂತೇನ ಗುರುಪಾದಾನುಜೀವಿನಾ .

ಸ್ತವರಾಜಮಿಮಂ ಪ್ರೋಕ್ತಂ ರಹಸ್ಯಂ ಪಾಪನಾಶಕಂ .. 45..

ಪಠತಾಂ ಸರ್ವಪಾಪಾನಿ ನಶ್ಯಂತ್ಯೇವ ನ ಸಂಶಯಃ .
ಇದಂ ದತ್ತವರಸ್ತೋತ್ರಂ ಗುರುರಾಜೇನ ಸಾದೃತಂ .. 46..

ಪ್ರಗೋಪ್ತವ್ಯಂ ಪ್ರಯತ್ನೇನ ದದ್ಯಾಚ್ಛ್ರದ್ಧಾಲವೇ ಗುರೌ .

ಅಭಕ್ತಾಯ ನ ದಾತವ್ಯಂ ಕಲಿದೋಷನಿವಾರಕಂ .. 47..

ದಿನಂ ವಾ ಸಕೃದಪ್ಯೇತತ್ ಪಠತಾಂಯೋಗ್ಯತಾಮನು
ಅನಾಚಾರರತಾನಾಂ ವಾ ವರ್ತತೇ ಪಿತೃವದ್ಗುರುಃ .. 48..

